
Ölkəmiz Türk Dövlətləri 
Universiadasının qalibidir

Qırğızıstanın İssık-Kul vilayətinin Çolpon-Ata şəhə-
rində keçirilən III Türk Dövlətləri Universiadasında 
Azərbaycan ümumi nəticələrə görə birinci olub.

Azərbaycan, Qazaxıstan, Qırğızıstan, Özbəkistan və 
Türkiyənin iştirakı ilə təşkil olunan yarışlarda sərbəst güləş, 
yunan-Roma güləşi, cüdo, şahmat, stolüstü tennis, voleybol 
və futzal olmaqla ümumilikdə 6 idman növündə 500-ə yaxın 
idmançı mübarizə aparıb.

5 idman növündə təmsil olunan ölkəmiz fərdi yarışlarda 
9 qızıl, 7 gümüş və 5 bürünc medal qazanıb.

Komanda yarışlarına görə isə yunan-Roma güləşində bi-
rinci, sərbəst güləş, stolüstü tennis və futzalda ikinci, cüdo 
və şahmatda isə üçüncü yer əldə olunub.

Beləliklə, Azərbaycan medal sayı və komanda nəticələ-
rinin ümumi göstəricisinə əsasən birinci yeri tutaraq Univer-
siadanın qalibi olub.

İsraillə idman 
əməkdaşlığı 

Azərbaycan və İsrail arasında gənclər və idman 
sahəsində əməkdaşlıq məsələləri müzakirə olunub. 

Gənclər və İdman Nazirliyindən verilən məlumata görə, 
nazir Fərid Qayıbov İsrailin fövqəladə və səlahiyyətli səfiri 
Ronen Krauszu qəbul edib. Qonağı salamlayan nazir onu 
ölkəmizdəki diplomatik fəaliyyətə başlaması münasibətilə 
təbrik edib və uğurlar arzulayıb. 

Görüşdə Azərbaycan və İsrail arasında gənclər və idman 
sahəsində əməkdaşlıq məsələləri müzakirə olunub, ikitərəfli 
əlaqələrin genişləndirilməsi və birgə layihələrin həyata ke-
çirilməsi barədə fikir mübadiləsi aparılıb.

Klublarımızın  
Avropa reytinqi

Beynəlxalq Futbol Tarixi və Statistikaları Federa-
siyasının (IFFHS) açıqladığı reytinq siyahısına əsasən, 
Azərbaycan klublarının Avropa təmsilçiləri arasındakı 
mövqeyi bəlli olub. Dünya reytinqində 96-cı pillədə qə-
rarlaşan “Qarabağ” (154,75 xal) “köhnə qitə”də 64-cü 
sıradadır.

79,25 xalı olan “Sabah” (dünyada 302-ci) Avropada 
175-ci, “Araz-Naxçıvan” (70,25 xalla 355-ci) 206-cı, “Zirə” 
(68 xalla 380-ci)  isə 224-cü pillədə qərarlaşıb.

Xatırladaq ki, 506 klubun yer aldığı siyahıya Fransa 
təmsilçisi PSJ (543 xal) başçılıq edir.

Qabil YUSİFOĞLU                                                                                                                                        
XQ

İDMAN

Bakıda və Aranda yağış,  
dağlarda sulu qar  

Ekologiya və Təbii Sərvətlər Nazirliyinin Milli Hidrome-
teorologiya Xidmətdən verilən məlumata görə, bu gün Bakı-
da və Abşeron yarımadasında hava şəraitinin dəyişkən bu-
ludlu olacağı, arabir tutulacağı, əsasən yağmursuz keçəcəyi 
gözlənilir. Gündüzdən bəzi yerlərdə fasilələrlə yağış yağacağı 
ehtimal olunur. Arabir güclənən şimal-qərb küləyi əsəcək.

Havanın temperaturu gecə 17-19, gündüz 22-24 dərəcə isti 
olacaq. Atmosfer təzyiqi 762 millimetr civə sütunundan 766 mil-
limetr civə sütununa yüksələcək. Nisbi rütubət gecə 70-75 faiz, 
gündüz 55-65 faiz təşkil edəcək.

Azərbaycanın rayonlarında bəzi yerlərdə arabir yağış yağaca-
ğı, şimşək çaxacağı gözlənilir. Ayrı-ayrı yerlərdə leysan xarakter-
li intensiv olacağı, dolu düşəcəyi, yüksək dağlıq ərazilərdə sulu 
qara keçəcəyi, gecə və səhər bəzi yerlərdə duman olacağı ehtimal 
olunur. Şərq küləyi bəzi yerlərdə arabir güclənəcək.

Havanın temperaturu gecə 16-20, gündüz 22-27, dağlarda 
gecə 3-7, gündüz 7-12 dərəcə isti olacaq.

Q.ƏLİYEV
XQ

Hava

“Protean Construction “ASC -nin balansında olan  aşağıdakı texniki va-
sitələrin qeydiyyat şəhadətnamələri itdiyi üçün etibarsız sayılır:

1. Asfalt yayan Vögele 1900-2    90-N-642
2. CAT 232D frontal mini yükləyici   10-AB-369
3. Liugong  CLGB614 vərdənə   10-X-209
4. CAT 330 tırtıllı ekskavator    10-AD-682
5.  Liugong  CLGB230 buldozer   10-AC-943
6. CAT 330 tırtıllı ekskavator    10-AC-761
7.  CAT 330 tırtıllı ekskavator    10-AD -541
8. Bomaq BW-24     90-M-131
9. CAT 966GC frontal yükləyici   10-AF-287
10.CAT 232D3 mini yükləyici    10-AD-543
11. Liugong  CLGB230 buldozer   10-AB-372

Bəzən bir məkanın daşla-
rı danışar, divarları dua edər, 
səssizliyi qəlbi titrədər. Xəzər 
rayonunun Şüvəlan qəsəbəsin-
də yerləşən Mir Mövsüm ağa 
ziyarətgahı da məhz belə bir 
yerdir – illərin, nəsillərin və du-
aların qovuşduğu, inamın tor-
paqla birləşdiyi müqəddəs bir 
ocaqdır... 

Burada Bakı bölgəsinin inanıl-
mış seyidlərindən olan Ağa Seyidəli 
Mir Abutalıb oğlu Mir Mövsümza-
də (Mir Mövsüm ağa) dəfn olunub. 
Mir Mövsüm ağa 1883-cü ildə do-
ğulmuş, 1950-ci ildə vəfat etmişdir. 
Onun məzarı üstündə ilkin olaraq 
kiçik məqbərə inşa edilmişdir, daha 
sonra (1992-1994 illərdə) möhtəşəm 
türbə kompleksi ucaldılmışdır. Türbə 
kompleksinin daxilində Mir Mövsüm 
ağanın məzarı ilə yanaşı, bacısı Mir 
Səkinə xanım və qardaşı Mir Ka-
zım ağanın məzarları da mövcuddur. 
Kompleks qəbiristanlıq ərazisində 
olduğundan tikinti işlərinin çox his-
səsi əl əməyilə həyata keçirilib, tex-
nikadan istifadə məhdud olub. Türbə 
klassik Şərq memarlıq üslubunda 
tikilib: göy rəngli gümbəzlər, naxış-
larla işlənmiş divarlar və sakitliyin 
içində səslənən dualar...

Mir Mövsüm ağanın qəbrinin 
üzərində inşa edilən ziyarətgah bu 
gün böyük bir kompleksə çevrilib. 
Hər il minlərlə adam bu müqəddəs 
məkana axışır. İnsanlar onun ruhuna 
dua edərək, ümidlə, inamla ora üz 
tuturlar. Ziyarətə gələnlərin dilində 
bir dua, bir səs var: “Allahım, Mir 
Mövsüm ağa hörmətinə bizə kömək 
ol”. Bu, xalqın inamından doğan bir 
çağırışdır. İnsanlar burada öz dərd-
lərini dilə gətirməzlər, çünki bilirlər 
ki, bura sükutun içində danışan bir 
məkandır.

Bu müqəddəs məkanı ziyarət et-
mək üçün bir daha yolumu o ocağa 
salıram. Hər zaman olduğu kimi, 
yenə insan izdihamı yaşanırdı. Zi-
yarətgaha gələnlərin gözlərində ümi-
dsizliklə ümid arasında itmiş bir baxış 
görünürdü. Kimisi xəstə övladı üçün 
dua edir, kimisi müşküllərinin həlli 

üçün niyyət diləyir, kimi də sadəcə, 
içindəki narahatlığa çarə axtarırdı. 

Ziyarətgahda çalışan xanıma 
yaxınlaşıb Ağa haqqında bildiyi mə-
lumatları bizimlə bölüşməyini xahiş 
etdim. Ruqiyyə xanım dedi: “Mir 
Mövsüm ağa özü bir möcüzə olub. 
Uşaqlıqdan danışa bilməsə də, onun 
baxışları danışıb. İnsanların qəl-
binə sözsüz yol tapıb. Yanına gələn 
xəstələrə şəfa, ümidsizlərə ümid ve-
rib. İnsanlar onu görmək üçün uzaq-
yaxın demədən gəlirlər. Bəziləri şəfa 
tapır, bəziləri rahatlıq, bəziləri isə 
sadəcə dua edir. Gördüyünüz kimi, 
bura həmişə bax belə insanla dolu 
olur. Artıq 10 ildən çoxdur ki, burada 
çalışıram. Çox görmüşəm niyyətlə-

rinin qəbul olub, nəzir paylayanları. 
Bir hadisəni də deyim, yəqin eşitmiş 
olarsız. Bir rusiyalı qadının övladı 
olmurmuş. Yuxuda görür ki, Azər-
baycanda Mir Mövsüm ağa adlı bir 
ocaq var və ziyarətinə getsə, övlad 
dünyaya gətirəcək. Çox keçmir, qa-
dın ziyarətə gəlir və bir ildən sonra 

övladı olur. Həmin qadının  Rusiya 
mətbuatında bu barədə geniş  müsa-
hibəsi dərc olunub”.  

Ziyarətgahda olarkən bir neçə in-
sanın da bu ocağa olan inanclarıyla 
bağlı fikirlərini öyrəndim. Ziyarətçi 
Esmira Əliyeva: “Mən Mərdəkanda 
yaşayıram, hər dəfə sıxıntıya düşən-
də bura üz tuturam. Sanki bu ocaqda 
etdiyim duaları Tanrı eşidir, mən çə-
tinliklərdən asanlıqla çıxıram”. 

Qucağında övladını qucaqlayıb 
oturan bir atanın ümid dolu baxışları 
diqqətimi çəkir. Müsahibim Elməd-
din Səfiyev dedi: “Məcburi köçkün 
kimi Bakıya gələnə qədər evimizdə 
yalnız bir seyidin adını eşitmişdim: 
Seyid Lazım ağa. Bakıya gələndən 

sonra seyid Mir Mövsüm ağanın mö-
cüzəli insan kimi tanındığını və bu 
ziyarətgahda uyuduğu üçün buranın 
çox müqəddəs məkan olduğunu öy-
rəndim. Mənim də övladım xəstədir, 
həkimlərdə müalicəsini davam etdir-
səm də, bu ocağa cox inandığım üçün 
mütəmadi olaraq oğlumla bura gəlib 
tezliklə şəfa tapmasını diləyirəm. 
İnanıram ki, inancla müalicənin vəh-
dətində balam tezliklə sağlamlığına 
qovuşacaq. Cünki qonşum danışırdı 
ki, övladı ağır xəstə imiş, bura tez-
tez gəlib dua edərmiş. Övladı sağa-
lıb, indi böyük kişidir, ailəlidir. Çox 
ümidliyəm ki, Mir Mövsüm Ağa mə-
nim balama da şəfa verəcək”.

Bəli, Mir Mövsüm ağanın  qey-
ri-adi xüsusiyyətləri xalq arasında 
dildən-dilə keçərək onu canlı ikən 
müqəddəsə, vəfatından sonra isə əf-
sanəyə çevirdi. O, zamanın içində za-
mandan kənar bir varlıq kimi yaşadı 
– adi bir insan kimi doğuldu, amma 
qeyri-adi bir iz qoydu.

Bu ziyarətgahda dualar qəlbdən 
gəlir, dilə düşmədən qəbul olur sanki. 
Bəzən  insan bir ruh, təmiz bir nəfəs, 
bir dua axtarır. Mir Mövsüm ağa zi-
yarətgahı bu ehtiyacın cavabıdır. O, 
dinin sərt qaydalarından daha çox, 
imanın təcəssümüdür. Bu ziyarətgah-
da insanlar Allaha yalvarmaq üçün 
bir din alimi, bir şeyx axtarmır – bir 
nur axtarır və o nuru Mir Mövsüm 

ağanın adında, məzarında, ətrafdakı 
səssizlikdə tapırlar.

Mir Mövsüm ağa ziyarətgahı za-
manla böyüdü, abadlaşdırıldı, amma 
ən böyük dəyişməyən dəyəri – inam 
idi. Bu inam illərlə sovet təqiblərinə 
tab gətirdi, ideologiyaların, dövrlərin 
dəyişməsinə baxmayaraq, sarsılmadı. 
İnsanlar heç vaxt onu unutmadı – 
çünki bu, unudulması mümkün olma-
yan bir mənəviyyat ocağıdır.

Bu gün də, sabah da bu yer möv-
cud olacaq. Nəsillər bir-birini əvəz 
edəcək, amma bir şey dəyişməyəcək: 
buranın insanların inanc yeri olması.

Nurəngiz ADİLQIZI
XQ

Paytaxt məktəblərində  
505 min 766 şagird oxuyacaq 

Yeni tədris ilində Bakı Şəhəri üzrə 
Təhsil İdarəsinin  tabeliyində fəaliyyət 
göstərən ümumi təhsil müəssisələrində, 
ümumilikdə, 505 min 766 şagird təhsil 
alacaq. Qurumun  media və ictimaiyyətlə 
əlaqələr sektorundan XQ-yə bildirildi ki,  
paytaxt məktəblərinin I sinfində 39 min 
622, IX sinfində 47 min 438, XI sinfində 
35 min 134, XII sinfində isə 124 şagird 
məşğələlərə başlayacaq.

Məktəbəhazırlıq qruplarına 21 min 491 
beşyaşlının qəbul olunması nəzərdə tutulur. 
Məktəbəqədər təhsil müəssisəslərinə  isə 35 
min 028 uşaq cəlb edilib. 28 min 127 müəl-
lim bağça və uşaq evlərində  məktəbəqədər 
təhsil müəssisəslərində isə 4 min 149  tər-
biyəçi-müəllim çalışır.

Xatırladaq ki, Bakıda 673 təhsil müəs-
sisəsi, 9 məktəbdənkənar müəssisə fəaliyyət 
göstərir.

XQ

İman sahiblərinin 
inanc ünvanı

